
ইতিপূৰ্ব্বে কত যশৰাশি অসমৰ

গাইছিল সভ্যজাতি দেশ-বিদেশত।—

শাসনত অসমৰ নাছিল সমান,

যশস্যাত অসমৰ ভাৰতত নাম,

মানে-গুণে লভিছিল প্ৰথমত স্থান।

ইহেন অসম আজি যায় ৰসাতলে!

প্ৰজাৰ দুৰ্গতি শুনি ফাটি যায় হিয়া!

নিতকে নতুন, বিষম বাতৰি আৰু

শুনিম কিমান!

পা ফুঃ।—কিনো কম ডাঙ্গৰীয়া!

শুনা নাই আগে’ প্ৰজা দুৰ্গতি এনে;

নাছিল অশান্তি। বিপদ বাতৰি আৰু

বাঢ়িছে দিনকে;— উজনিত অশান্তিৰ

নাই পাৰাপাৰ!

বিষয়া।—নোদোষোঁ ৰজাক।

সৰ্ব্বদোষ ভাগী তেওঁ নহয় নিশ্চয়;

মন্ত্ৰীৰ মন্ত্ৰণা জানাঁ মূল কাৰণত।

অস্ত্ৰ মাথোঁ ৰজা আজি; কাটিছে অপৰে

যিৰূপে পাইছে চল।

বঃ ফুঃ।—ধ্ৰুবসত্য কথা।

তাতেহে বাজিছে ব্যথা হৃদয়ত মোৰ।

এক মন্ত্ৰী ৰাজ্যৰ ঈশ্বৰ! কেনে কথা!

ভাবি চোৱাঁ বাৰু।—তাতে ঘোৰ অত্যাচাৰ!

অন্যায় অধৰ্ম্ম একো নাই বিচাৰত,

